
AKASHVANI AIZAWL 

REGIONAL  NEWS BULLETIN 

HEADLINES  ( EVENING ) 

 

 

1. Chief Minister Pu Lalduhoman Ṭo haw in thli na tham tak a rawn ken tel 

avang a chhiatna tuarte sorkar in a thlahthlam dawn lova. Dan anga tanpuina 

awm thei apiang a tihsak zel dawn a ti. 

 

 

2.   Nimin atanga Mizoram hmun hrang hranga thli leh ruah thawk chuan ziawm 

lam ala pan thei lo a, ni 3 chhung vel khua ala cheng dawn nia rin a ni. 

 

 

3.  Aizawl Municipal Corporation (AMC)-a ZPM sorkar thar ah Mayor atan 

Ward No 6 atanga thlan tlin Pu H Lalremtluanga ruat a ni. 

 

 

4.  Prime Minister Narendra Modia chuan vawiin khan Gangtok-a Paljor Stadium 

ah hmasawnna hna cheng vaibelchhe sang li chuang hu a hawng.  

 

 

<><><> 

PRE MONSOON RAINS 

 

Chief Minister Pu Lalduhoma chuan Ṭo haw in thli na tham tak a rawn ken tel 

avangin hmun thenkhatah chhiatna a thlen hlawm tih a hriat thu sawiin heng, 

chhiatna tuarte hi sorkar chuan a thlahthlam dawn lova. Dan anga tanpuina awm 

thei apiang a tihsak zel dawn a ni, a ti. 

 

Fur intham chho mekah, thli leh ruah nasa tak a thawk mek a, ni 3 chhung chu ruah 

leh thli hi a thawk zui tura hmuh lawk a ni a, Vawiin hian hriat theih chinah Aizawl 

leh District hrang hrangah mipui him tlan zawk nan sorkarin sikul a khar tir a ni.  

 

Chief Minister chuan an hriat theih chinah Chhipphir, Lungsei leh Sialsuk lamah te 

chhiatna a thleng tih sawiin chenna in chan vek te, eng emaw zat chhia te an awm a, 

DDMA zawng zawngte chu tanpui ngaite rang taka lo tuamhlawm zel turin a chah a 

ti a. Chhiatna tuarte tanpuia tha leh zung sengtu YMA leh khawtlang mipuite 

chungah lawmthu a sawi bawk. 

 

Hetihlai hian, Nimin tlai thli avanga chhiatna thlengin Serchhip Dist a Bungtlang 

chhimveng-ah chenna 5 a chhia a, Hengte bakah hian Thenzawl Vengthar leh 

Kananah te leh, Serchhip field veng ah te in engemaw zat chhiain, Serchhip 

vengchungah in 3 a chhe bawk  a, heng in chhia te hi vawiin hian a remchan dan 

anga thawm that hna khawtlang huapa thawh a ni a.  

Thlipui leh ruahpui thawk chuan Lunglei District chhung hmun hrang hranga 

chhiatna leh harsatna hrang hrang thlenin, vawiin chhun dar 12:00 thleng Lunglei 

DDMA chuan chhiatna thleng report hrang hrang 32 a dawng tawh a. 

 

Chhiatna thleng tam zawk hi thliin chenna in a ṭhen a tihchhiat niin, report dawn 

chinah Lunglei District chhunga khaw 13-ah chhungkaw chenna in chhia 29 a awm 

a. Chhek in 1 leh vawk in 3 a chhe tel bawk. 

 

Chenna in chhia bakah hian Buarpui Anganwadi Centre-IV, Sairep Sub-Centre leh 

UPS, Mamte Sub-Centre, Changpui Public Library, Buarpuia BCM Ramhlun 

Sunday School Hall, BCM Chawlhbuk, Pastor Quarters Garage leh Govt High 

School te pawh a ṭhen a zar a chhe nual bawk a. Hmun ṭhenkhatah lei min, thing tlu 

leh electric ban tlu te awm bawkin, he'ng chhiatna avang hian mihring thi leh hliam 

erawh an awm hriat a ni lo.  

 

<><><> 

 

 

WEATHER 

 

Nimin atanga Mizoram hmun hrang hranga thli leh ruah thawk chuan ziawm lam ala 

pan thei lo a, ni 3 chhung vel khua ala cheng dawn nia rin a ni. 

 

India Meteorological Department, Aizawl director Pu Sudheer Kumar Dwivedi 

chuan Akashvani News Aizawl zawhna chhangin, nimin atanga nasa taka thli leh 

ruah thawk chuan ni 3 chhung vel ala awh dawn niin a sawi a, ni 3 lo la awm turah 

hian Mamit, Kolasib, Aizawl, Champhai leh Serchhip district-ah te thlipui leh ruah 

tam tham tak a sur rin a ni a, thli pawh darkar khatah km 50 atanga 60-a chakin a 

tleh rin a ni, a ti. 

 

Pu Sudheer Kumar Dwivedi chuan ruah sur tam dan an chhinchhiah thar berah tun ni 

2 chhunga ruahsur chu April thla bika kum 30 chhunga Aizawl khawpuia ruahsur 

tam dan chhinchhiah chinah 6-na a nih thu a sawi a; IMD Aizawl-in ruah sur dan 

record a neih thar berah chuan Aizawl-ah millimetre (mm) 57.8 a sur a, Lengpui-ah 

mm 54 leh Champhai-ah mm 32.5 niin, Khawzawl, Hnahthial, Lawngtlai leh Mamit-

ah te pawh mm 30 vel a sur bakah, nimin atang khan boruak pawh a vawt chho  tih 

sawiin, khuarel chhiatna thleng thei laka fimkhur turin mipui a chah bawk. 

 

 

<><><> 

ZPM AMC 

 

ZPM President Pu Lalduhoma, Chief Minister chuan Aizawl Municipal Corporation 

a corporator thlan tharte chu mipuiin tha zawk tura an beiseina tihhlawhlting turin a 

chah. 

  

Vawiina ZPM Party-in Vaivakawn YMA Hall-a 'AMC-a hnehna chan lawmna' an 

buatsaihnaah  thusawiin Pu Lalduhoma chuan, ZPM corporator-te chu Aizawl 

mipuiin tha zawk tura an beisei avangin rorel turin an thlang a, sorkar kal tawhte aia 

danglam zel tura chahin, Aizawl mipuiin an beisei dan pawh a nih thu leh an lakah 

mipui thikthu a chhiat dawn thu a sawi a, kum 5 chhung hna an thawhhona turah 

mahni hmasialna avanga harsatna leh buaina thleng thei lakah fimhur tur te, 

indawmkang tawna inluangrualna leh inphumkhatna nen Aizawl khawpui kaihruai 

turtein a chah a ni . 

 

 

Pu K Sapdanga pawhin corporator tharte chu lalna leh thuneihna an neih turte 

nawmchen nana hmang lo tura chahin, lalna leh thuneihna hi hnathawh nan hman tur 

a ni, a ti a; AMC-a rorel tura Aizawl mipuiin ZPM an thlang chu an lawm thu a sawi 

rualin, mipuiin an thlan chhante hre reng turin a chah bakah, ZPM chu thawhrimna 

hmanga kal an nih avangin rim taka Aizawl khawpui tan hna thawk turin a fuih 

bawk. 

 

He hunah hian Aizawl Municipal Corporation (AMC)-a ZPM sorkar thar atana 

Mayor ah Pu H Lalremtluanga, Ward No.6 ruat a ni thu puan a ni a, Ward No. 16 

corporator Pi R Lalawmpuii chu Deputy Mayor a ni dawn. AMC ZPM sorkarah hian 

Executive Corporator atan mi 4 ruat an ni bawk.  

 

Kum 2026-2031 chhung atana Aizawl Mayor turin Ward No. 6 - Chanmari West, 

Edenthar, leh Hunthar veng atanga corporator atana thlan tlin Pu H Lalremtluanga 

ruat a ni a; Pu H Lalremtluanga hi AMC By-election 2024 khan Ward No.6-ah hian 

thlan tlin a lo ni tawh a ni. 

 

Deputy Mayor atana ruat Pi R Lalawmpuii hi Ward No. 16 - Bethlehem Veng, 

Bethlehem Vengthlang, College Vengah kum 2021 AMC inthlanpuiah khan 

reserved seat atangin thlan tlin a ni a, tun tum inthlanah khan general seat-ah dingin, 

thlan tlin leh a ni. 

 

AMC Executive Corporator atan hmeichhia pakhat leh mipa pathum ruat an ni a -  

Ward No. 8 atanga a zawna thlan tlin Pi Christina Roluahpuii Sailo, Ward No 13 

atanga thlan tlin  Pu Vanlalhruaia, Ward No. 3 atanga thlan tlin Pu Vanlalfaka leh 

Ward No 18 atanga thlan tlin Pu K. Lalrodinga-te an ni a, mipa thumte hi corporator 

an nih vawi khatna theuh a ni.  

 

<><><> 

MZP FELICITATION 

 

Mizo Zirlai Pawl MZP buatsaih HSLC Examination  2026 Mizo Ti Tha Top 10 

Chawimawina chu Vanapa Hall ah neih a ni a, School of Education Minister Dr  

Vanlalthlanan a hmanpui. 

 

Education Minister Dr Vanlalthlana chuan thusawiin MBSE in Top ten a tih tawp 

chhan chu zirchhianna nen hma an lak avang a ni a ti a, Mizoram zirna level chu 

India rama zirna in hrang hrang tehna Performance Grading Index ah a hniam ber 

dawttu a nih avangin Mizoram aia tha zawk leh sang zawk te kaldan  entawn a ngai 

tawh a ti a, Mizoram kaldan phung top ten in elna te tih tawp ngai ni a hriat avanga 

tih tawp a nih thu sawiin, khawvel zirna in tha zawk te tih angin top ten leh division 

te ti tawpin competency base zirna an kalpui dawn a ti a ni. Zirlai te thiamna nghet 

nei tura midang kaldan entawn chu Mizoram zirlai te bakah ram tana a that zawk 

dawn avangin thlak danglam a nih thu sawiin vawi leh khata thlak danglam vek lo in 

, zawi muang zirchianna nen kalpui a ni dawn a ti. 

 

Pu Vanlalthlana chuan kumin result chhuak ah Govt school-ah te  hmasawnna lian 

tak awmin fail vek an awm lo chu mimal taka a lawm thu a sawiin, Samagra lamah 

erawh tan lak a ngaih nasa a ti a, heng siam tha turin Education Reforms Committee 

te  siamin  school tin te harsatna neih sut kiang sak thei turin hma an lak thin thu a 

sawi bawk. 

 

Education Minister chuan, zirna calendar system te pawh thlak danglam a nih tur thu 

sawiin, furpui a chawlh puan ngai leh thin hian  zirna a nghawng ve thin avang leh  

zirna tihkhaih lak a awm tawh loh nan furpui chawl turin zirchianna nen hma an lak 

a ti bawk a, state dang te el pha tura syllabus te thlak a la ngaih dawn thu sawiin 

zirna in tih thatna tur a nih phawt chuan in siam that leh danglamna thlen chu an in 

huam reng a ti.  

 

 

MZP President Dr C Lalremruata chuan  kuminah sorkarin result kal phung ti 

danglamin result bu ah top ten leh division tarlan anih tawh loh avangin, minister te, 

school education department te leh MBSE thunei tute nen sawi hona Minister office 

ah neiin a list tal pe chhuak tura an ngenna chu pawm a ni a ti a, list an pek chhuah 

atangin school hrang hrang te marksheet an dil a, chumi mil chuan top ten a Mizo 

tling ni tawh loin Mizo top ten te chawimawina hun an hmang ta a ni a ti a, mizo top 

ten mi 18 lai mai chawimawi tur an nei chu lawmawm a tih thu a sawi a ni. 

 

 

Sorkar in result bu-ah result tarlan loh a puan tuk chiah khan MZP  Executive 

Committee chuan hemi chungchang hi a ngaihtuah a , Mizo Zirlai te zingah in elna 

thianghlim a awm theih na tur atan result bu a top ten tarlan leh division tarlan chu 

MZP chuan tha an tih thu a sawi a, mi tam takin private school te in advertise na a ni 

an ti chu pawi a tih thu sawiin, Mizo zirlai te hi school hamthatna tan leh hlawkna a 

tan ringawt an phal lo a,  chhawr tlak leh hman tlak a zirtir turin MZP chuan an duh 

thu a sawi a, question pattern tih danglam anih loh chuan by heart system chu a tawp 

theih a rinloh thu a sawi bawk.  

 

Central Service a Mizo zirlai te an tlin tam theih loh chhan zirchianna an neih ah 

Mizoram  syllabus a that tawk loh vang ani tih MZP chuan a hmuchhuak a ni a ti 

bawk a. Quality Education nei turin MZP chuan mi dang te el pha ve tur syllabus 

neih an duh a ni a ti bawk. 

 

 

He hunah hian Mizo Zirlai ti tha Top Ten a tling zinga Zirlai 18 te chaiwmawina 

hlan a ni. 

 

 

<><><> 

 

 

 

Chanchinthar hi Akashvani Aizawl atanga puan a ni a. AIR News Aizawl Youtube 

Channel, All India Radio News Aizawl Facebook page leh newsonair.gov.in ah te 

chanchinthar hi ngaihthlak leh chhiar theih a dah a ni. 

 

Naktuk zing dar 7 leh a chanve-ah Chanchinthar  puan leh a ni ang. 

 

<><><> 

UNION MOS 

 

Mizoram tlawha lo zin mek Union Minister of State for Home Affairs Pu Bandi 

Sanjay Kumar chuan video conference kaltlangin vawiin khan Siaha district chhunga 

sawrkar department hotute a kawm a, Siaha District Bawrhsap Pu VL Hruaizela 

Khiangte hovin head of office leh MADC Official ten DC Mini Conference hall, 

Siaha atangin an lo chhim a ni. 

 

Union Minister of State for Home Affairs Pu Bandi Sanjay Kumar hi vawiin hian 

Siaha tlawh tura duanlawk ni mahse khua in a zir loh avangin ruahmanna tih 

danglam a ni. 

 

He hunah hian Department hotuten district chhunga hmalakna hrang hrang tarlang 

in, an hnathawh meka harsatna an tawhte an thlen nghal bawk. Cross border 

chungchang bakah thenawm ram te nena insumdawn tawn chungchang te, 

Ruihtheihthil leh puakthei thil lakluh chungchangte bakah zirna leh hriselna lama 

district dinhmun leh chawikan zel dan tur te sawiho a ni. 

 

<><><> 

12TH RESULT 

 

Mizoram Board of School Education (MBSE) chuan naktuk April ni 29chhun dar 12 

khian Higher Secondary School Leaving Certificate (HSSLC) Examinations, 2026 

result a tichhuak dawn a; result hi MBSE Office, Chaltlang leh MBSE Regional 

Office, Lunglei bakah, MBSE website pahnih - www.mbse.edu.in leh 

www.mbseonline.com ahte en theih a ni ang.  

 

<><><> 

PM IN SIKKIM 

 

Prime Minister Narendra Modia chuan vawiin khan Gangtok-a Paljor Stadium ah 

hmasawnna hna cheng vaibelchhe sang li chuang hu a hawng. Thusawiin PM Modia 

chuan hmarchhakah Cricket Academy paruk din anih tur thu a puang a. Hmarchhak 

chu India tana hausakna entirtu an nih thu sawiin sawrkarin Act East, Act Fast 

policy chu uar takin a kalpui dawn a ti bawk.  

 

<><><> 

 


